
ENGIADINA VENDERDI, ILS 9 D’0CTOBER 2009 11

«Dad esser stat pulizist es stat bel»
Bartel Demonti s’ha ingaschà 35 ons per dret e güstia

DA MARTINA FONTANA / ANR

■ L’es ün hom sco ün bös-ch, ha mans
sco palas ed ün grond cour. Dürant ils
ultims 35 ons ha Bartel Demonti da
Zernez passantà bels, ma eir trists
mumaints fond il manster da pulizist.
Al cumainzamaint da sia carriera
s’algorda’l cun tschera riantada. «A
pensar in che möd cha nus pulizists la-
vuraivan avant 35 ons am fa hoz rier e
star stut», declera Bartel Demonti chi’d
es l’on passà i in pensiun cun 60 ons
causa problems cun sia sandà e ria. Seis
manuns sun quiets, seis sguard va da-
vent; dalöntsch davent. «Vairamaing
d’eira meis grond sömmi da dvantar
paur», disch el dandet e declera ch’el es

creschü sü a Sent sco figl da paur. Cha
perquai haja’l eir fat las scolaziuns al
Plantahof.

«Bainbod n’haja però badà cha la
pauraria da meis genituors nu basta per
sgürar l’avegnir da tuots e perquai n’ha-
ja lura cumanzà ün giarsunadi sco la-
vuraint da god.» Cha la natüra til stet-
ta amo hoz fermamaing a cour e cha
quella til haja adüna darcheu influen-
zada in seis esser e pensar. «Cha sun
dvantà pulizist es capità per cas e be
perquai ch’ün bun ami da mai m’ha dat
curaschi da far quella scolaziun», cun-
tinua’l cun tschera riantada. Ch’el haja
sco giuvnot nempe gnü l’impreschiun
ch’el nu saja capabel da far las scola-
ziuns da la pulizia.

Lavurà cun mezs simpels e modests
Ils examens dal manster da pulizist ha
Bartel Demonti fat cun bravura. Quai
cumbain ch’el nu d’eira quella vouta,
cun 23 ons, insomma na sgür da rivar
da far quai. «Insomma», disch el, «id es
i perfin fich bain ed eu n’ha survgnü
güsta davo ils examens üna plazza da la-
vur a Scuol», declera’l. Cha da lavurar
in quel lö chi’s viva nu saja però adüna
simpel. «I’s cugnuoscha a tuot la glieud
e quai nu fa gnir plü simpel la lavur
d’ün giuven pulizist», declera’l. Dal
1980 es Bartel Demonti i a lavurar sco
pulizist in Val Müstair. Dal 1975 vai-
va’l maridà e dvantà bap da duos fi-
glias. «In tuot la Val Müstair d’eiran
meis collegs da lavur ed eu ils unics pu-

lizists», s’algorda’l. Cha’l servezzan –
güsta quel da la fin d’eivna – gniva per-
quai pel solit fat sulet. Hozindi ün fat
da l’impussibel. Ma eir il fat cha la co-
municaziun tanter pêr gniva fatta cun
funcs – funcs chi funcziunaivan be sün
la distanza da vzüda – dà andit da far
ponderaziuns. «Hai, hai», disch Bartel
Demonti, «meis collega da lavur ed eu
pudaivan conversar be sün üna tscher-
ta distanza.» Cha subit cha seis parte-
nari da lavur o el d’eiran ün zich plü
lontan nu funcziunaiva la conversa-
ziun sur il func plü. Eir il fat cha tant
Bartel Demonti sco eir tuot seis colle-
gas da lavur giaivan in servezzan cun
lur auto privat pissera i’l temp d’hozin-
di per ün surrir. «Il meglder d’eira pe-

rò», disch el e struscha seis manuns,
«cha mia duonna d’eira automatica-
maing intretschada in meis manster.»
Cha cur ch’el d’eira in viadi stuvaiva el-
la nempe tour gio ils telefons e coordi-
nar il servezzan e las prioritats da lavur
da seis hom. Ultra da quai hajan las du-
onnas dals pulizists stuvü imprender
da quel temp a far controllas da corp
pro duonnas. «Nossas duonnas d’eiran
nossas agüdontas ed al listess mumaint
vaivna il dovair da far tschertas lavuors
da pulizist», declera’l.

Esser pulizist nun es adüna
«be esser il nosch»

«Cur chi’s sto dar multas e chastiar
glieud nu s’esa dal sgür na adüna il bun
ami da tuots», declera Bartel Demonti
e tira sü sias spadlas. «Cun quel fat
n’haja però imprais ad ir intuorn e til
respet eir plainamaing», agiundscha’l.
Ün’episoda til es restada fermamaing
adimmaint: «Cur cha vaivan da tra-
metter inavo fügitivs da la guerra da la
Jugoslavia, mammas e baps cun lur uf-
fants chi sun mütschits be per salvar lur
vita, quai m’ha schont fat grond’impre-
schiun», declera’l. Ma eir da stuvair la-
vurar pro accidaints mortals ingio chi’s
cugnuoscha svess bain las victimas e la
famiglia chi resta inavo nu saja stat
simpel. «Sustegn d’ün Care-Team – sco
ch’el vain hoz sport eir als pulizists da-
vo evenimaints chi van a cour e sün
l’anim – quai nu daiva da meis temp in
Val Müstair», suottastricha’l. Cha min-
chün stuvaiva svess verer sco ch’el d’ei-
ra bun dad elavurar las chosas vissas e
trapassadas. Dürant ils ultims quatter
ons in Val Müstair d’eira Bartel De-
monti capopost a Sta. Maria. Dal 1988
es el rivà, illa listessa funcziun, a Zer-
nez. Là ha el lavurà fin l’on passà; quel
mumaint ch’el ha stuvü as laschar pen-
siunar plü bod causa problems da
sandà.

«Eu fess amo üna vouta il listess»
Cumbain cha tant la vita dal «pulizist»
svess sco eir quella da sia famiglia saja
adüna gnüda influenzada da seis man-
ster, as decidess Bartel Demonti amo
üna vouta pel manster da pulizist. «Eu
n’ha pudü güdar a bleras persunas e
n’ha imprais a cugnuoscher eir las bel-
las varts da meis manster», disch el.
Cha l’agüd nu s’haja restret be sün la
lavur da controllar e güdichar. Cha
grazcha a seis contact cun la glieud ha-
ja’l pudü dar tips e spordscher man eir
pro problems e chosas dal minchadi.
«Sco pulizist as stoja avair üna lingia
che chi reguarda ils dovairs dal man-
ster», agiundscha’l. «Ma mincha puli-
zist es eir ün uman chi ha ün cour, ün
san inclet ed eir grond’incletta per seis
conumans», intuna’l.

reclama

Vairamaing vulaiva Bartel Demonti da Zer-
nez dvantar paur: In pensiun e’l però i da-
vo avair lavurà 30 ons sco pulizist.

